
Annotatsiya 

Maqolada qoramollarda uchraydigan Gipodermatozlarning biologiyasi, yashash 

tarsi, ko‘payishi va ularga qarshi kurash chora tadbirlari yoritilgan. 

 

Kalit so‘zlar va iboralar: qoramol, kasallik, bo‘ka, parazit, invasion.  

  

Kirish 

Gipodermatozlar surunkali kechuvchi entomoz kasallik bo‘lib, teri osti bo‘kalari 

tomonidan qo‘zg‘atiladi va parazitlar yashash joylarining yallig‘lanishi, 

organizmning umumiy zaharlanishi hamda hayvon mahsuldorligining kamayishi 

bilan xarakterlanadi. 

 

Tadqiqot ob’yekti. Fermer va aholi honadonlarida parvarishlanayotgan qoramollar 

tadqiqotning ob’yekti hisoblanadi.  

 

Adabiyotlar tahlili.   Baratov SH.(1972), Yenileyeva N.X.(1978), Axunov 

X.A.(1967), Muydinov X.K.(1986), A.H.Vahobovl(2019), 

M.A.Raximov(2013,2015,2017,2018, 2021) kabi olimlarning bergan 

ma’lumotlariga asosan gipodermatoz qoramolchilik tarmog‘iga katta iqtisodiy zarar 

keltiruvchi invazion kasalliklardan hisoblanib, quyidagilar qayd etiladi: 

zararlangan qoramol terisi 3-4-navga qabul qilinib, narxi 3-4 marta pasayadi; 

sigirlarning sut mahsuldorligi 17-25% ga pasayadi; 

go‘sht sifatining yomonlashuvi hisobidan har bir hayvondan o‘rtacha 7 kg, o‘sishdan 

qolishi tufayli15 kg kam go‘sht mahsuloti olinadi. 

Tadqiqot natijalari.Farg‘ona viloyati Qo‘shtepa tumanidagi chorvachilik bilan 

shug‘illanayotgan fermer va aholi honadonlarida parvarishlanayotgan qoramollar 

o‘rganilganda, ular terisi ostida bo‘kalarining 2 ta vakili parazitlik qilayotganligi 

aniqlandi: 

1). Hipoderma bovis – oddiy teri osti bo‘kasi; 

2). Hipoderma lineatum – janub teri osti bo‘kasi. 

Teri osti bo‘kalari to‘liq bosqichda rivojlanuvchi hasharotlar guruhiga kirib, 

ularning to‘la rivojlanishi yil bo‘yi davom etishi kuzatildi.. G‘umbaklardan chiqqan 

bo‘kalar  uchish va juftlashish qobiliyatiga ega bo‘ladi. Yetuk bo‘kalar 

oziqlanmaydilar, hayvon organizmida lichinkalik davrida to‘plangan zahira ozuqa 

hisobiga yashaydi, shuning uchun ularning umri qisqa bo‘lib, 3-10 kun, ba’zan havo 

harorati pasayganida esa 28 kungacha hayot kechiradi. Juftlashish jarayoni 

tugagandan so‘ng urg‘ochi bo‘kalar tuxum qo‘yish maqsadida hayvonlarni ta’qib 

qilishi va hayvonlar bu ta’qibdan kuchli bezovtalanib, qochishga harakat qildi. 

Bo‘kalarning urg‘ochilari o‘ta serpusht bo‘lib, hayvon terisiga 800 tagacha tuxum 

qo‘yadi. Tuxumdan chiqqan lichinkalar hayvon terisi orqali uning tanasiga kiradi va 

qoramolda gipodermatoz kasalligini keltirib chiqaradi. 

Kasallikni davolashda teri ostiga kirgan bo‘ka lichinkalariga qarshi kurash katta 

ahamiyatga ega. Bu tadbir teri osti bo‘kalari hasharotlarining uchish muddati 

tugagach o‘tkazilsa, yuqori samaradorlikka erishiladi. 

Teri osti bo‘kalari hasharotlarining uchishi boshlanishi va tugashi har bir hududning 

tabiiy iqlim sharoitlariga bog‘liq. Masalan, Markaziy Osiyoda bo‘ka hasharotining 

dastlabki erta uchishi Tojikistonning vodiy zonasida fevral oyida boshlanib, 

aprelning o‘rtalarigacha davom etadi. Farg‘ona vodiysining past tekisliklarida yetuk 

bo‘kalarning uchishi 10 apreldan boshlanib, iyunning oxirigacha davom etadi, tog‘ 

oldi zonalarida esa may oyining o‘rtalarida boshlanib, avgust oyining boshlarigacha 

davom etadi.  

Qoraqalpog‘iston Respublikasi tabiiy iqlim sharoitida bo‘kalarning uchishi 2 oy 

davom etadi: janubiy tumanlarda aprelning boshlaridan may oyining oxirigacha 

davom etsa, shimoliy tumanlarda aprelning oxiridan iyun oyining o‘rtalarigacha 

davom etadi. Qashqadaryo viloyatining cho‘l zonalarida yetuk bo‘kalarning uchishi 

aprelning o‘rtalaridan may oyining oxirigacha davom etsa, tog‘li zonalarda mayning 

o‘rtalaridan boshlanib, iyul oyining boshlarigacha davom etadi.  

Hulosa va tavsiyalar.Yuqoridagi tadqiqot ma’lumotlaridan ko‘rinib turibdiki, 

qoramollar gipodermatoziga qarshi kurashda har bir hududning tabiiy iqlim 

sharoitlari va teri osti bo‘kalari rivojlanishining biologik xususiyatlarini hisobga 

olgan holda teri osti bo‘kalarining birinchi bosqich lichinkalariga qarshi 

insektitsidlarni qo‘llab, bo‘ka hasharotlari uchish muddatlari tugagach, oldindan 

ximioterapiya o‘tkazish maqsadga muvofiq bo‘ladi. Xususan, respublikaning vodiy 

viloyatlarida mazkur tadbir past tekisliklarda iyul oyida, tog‘ oldi hududlarida 

avgust-sentabr oylarida, voha viloyatlari sharoitlarida, cho‘l zonalarida iyun oyida, 

tog‘li zonalarda iyul-avgust oylarida, Qoraqalpog‘iston Respublikasining janubiy 

tumanlarida ham iyun oyida, shimoliy tumanlarida iyul oylarida o‘tkazish tavsiya 

etiladi. 

